
UVOD 
Evropska unija, čija članica treba u budućnosti da postane i Bosna i Hercegovina, danas ima sasvim drugačiju koncepciju razvoja i metodologiju strateškog planiranja energetike u odnosu na raniji period. Na osnovu analize stanja (ograničenje resursa i okoline), shvatilo se da „granice rasta“ više nisu prijetnja budućnosti, nego izazov sadašnjosti. Nužna je transformacija energetskog sistema, te razvijena vizija poželjnog stanja koja bi se trebala postići do 2050. Pojedini koraci se planiraju na osnovu „Energy Roadmap“.
Vizija je dugoročna, koncepcija jasna, a strategija fleksibilna. U osnovi Energy Roadmap je, npr. „Rano investiranje košta manje. Investicione odluke za nužnu infrastrukturu do 2030. moraju se  donijeti danas.“ Umjesto stalne žurbe i opsjednutosti velikim djelima, evropski planeri se drže načela drevnog  kineskog stratega Sun Tzua: „Planiraj ono što je teško dok je još lako, čini ono što je veliko dok je još malo. Mudrac nikada ne čini velike stvari.“  Energy Roadmap 2050“, European Commision (1).
Državno planiranje predstavlja opšte okvire unutar kojih će djelovati tržišni mehanizam. Velesile kao SAD i Kina koriguju svoje dugoročne planove kad procjene nužnim, a i naprednije male zemlje kao Danska, Švicarska ili Irska, planiraju na isti način.

Ulazeći u Evropsku uniju, države preuzimaju i niz obaveza za povećanje energetske efikasnosti, rast obnovljivih izvora i smanjivanje emisija stakleničkih plinova do 2020. godine. Već danas se raspravlja o obavezujućim ciljevima do 2030. 

Svjetski trend je korištenje obnovljivih izvora energije i poboljšanje energetske efikasnosti, a podstaknut je borbom protiv klimatskih promjena, čime se usmjerava tehnološki razvoj,  povećava zapošljavanje i izvoz, smanjuje ovisnost o fosilnim gorivima, povećava sigurnost snabdijevanja energijom i dr. To su i ciljevi energetskih politika država. Borba protiv klimatskih promjena, korištenja obnovljivih izvora energije i poboljšanje energetske efikasnosti odvija se otežano,  jer se usvajaju samo one mjere kojima se postižu razvojni ciljevi kao što su zapošljavanje, razvoj inovativnih tehnologija i usluga, smanjenje uvoza energije i dr. Održiva energija u Bosni i Hercegovini: Izazovi i perspektive (2)

Ograničeni kapaciteti snabdijevanja energijom u odnosu na sve veću potražnju moraju dovesti do  hitnog revidovanja trenutnog načina korištenja energije u Bosni i Hercegovini. Proces integracije u Evropsku uniju obavezuje Bosnu i Hercegovinu da ispuni evropske standarde o proizvodnji i korištenju energije u ograničenom vremenskom periodu. Prema Ugovoru o energetskoj zajednici većina tih zahtjeva se mora ispuniti do 2017. godine.

ORGANIZACIJA ELEKTROENERGETSKOG SEKTORA U BOSNI I HERCEGOVINI
Unutar Bosne i Hercegovine postoje tri vertikalno integrisane elektroprivrede na tri odvojena područja, geografski nepravilnog oblika, što doprinosi neefikasnosti.  U toku je restruktuiranje elektroenergetskog sektora radi usklađivanja sa odredbama Direktive 2003/54/EC Evropskog parlamenta i Vijeća iz juna 2003.  (3)  koja promoviše konkurenciju u elektroenergetskom sektoru. 2009. godine učinjen je prvi korak i formiran Zajednički elektroenergetski koordinacioni centar (ZEKC). Uloga ZEKC-a je bila koordinacija razmjene električne energije između elektroprivreda i stranih zemalja, koordinacija predviđene proizvodnje i prekida prenosa, te održavanje operativne pouzdanosti prenosnog sistema u cjelini.

Regulacija proizvodnje i distribucije električne energije je na državnom i entitetskom nivou. Postoje tri odvojena elektroenergetska regulatora. Prvi je Državna elektroenergetska regulatorna komisija (DERK) sa sjedištem u Tuzli koja je odgovorna za prenosne tarife. Elektroprijenos BiH obavlja funkciju prenosa kao odvojeni operator sistema. Zatim postoje odvojeni regulatori  na entitetskom nivou: Federalna elektroenergetska regulatorna komisija (FERK) sa sjedištem u Mostaru i Regulatorna komisija za energetiku RS (REERS) sa sjedištem u Trebinju. Regulatori su nadležni za nadzor i regulisanje odnosa između proizvodnje, distribucije i kupaca električne energije, uključujući i trgovce električnom energijom; propisivanje metodologije i kriterija za utvrđivanje cijena korištenja distributivne mreže i cijena snabdijevanja nekvalifikovanih kupaca električnom energijom i metodologije za utvrđivanje jednokratnih naknada za priključenje na distributivnu mrežu; donošenje tarifnog sistema za prodaju električne nergije i korištenje distributivne mreže; utvrđivanje tarifnih stavova za korisnike distributivnog sistema i tarifnih stavova za nekvalifikovane kupce; izdavanje ili oduzimanje dozvola za proizvodnju, distribuciju i trgovinu električnom energijom; donošenje opštih uslova za isporuku električne energije i utvrđivanje cijena električne energije na pragu elektrane.
ELEKTRIČNA ENERGIJA

Prema podacima statističkog ureda Evropske unije o cijenama električne energije u 32 zemlje Evrope, cijena je najniža u Bosni i Hercegovini. Izvještaj se odnosi na period juli – decembar 2011. i kategoriju kupaca domaćinstva. U 27 zemalja Evropske unije prosječna cijena električne energije u ovom periodu je iznosila 18,4 eura na 100 kWh. Najskuplju električnu energiju plaćaju domaćinstva u Danskoj: 29,8 eura na 100 kWh, zatim Njemačka 25,3 eura, Kipar sa 24,1 eura i Belgija sa 21,2 eura  na 100 kWh. Nakon Bosne i Hercegovine, najniže cijene su u Bugarskoj: 8,7 eura na 100 kWh i Estonija sa 10,4 eura na 100 kWh.  (2)
Kada je riječ o potražnji za električnom energijom, znatna ušteda energije i povećana efikasnost krajnje potrošnje mogle bi smanjiti rast potražnje. Što se tiče ponuda, obnovljivi  izvori električne energije, koji trenutno zadovoljavaju neznatan dio potrebe za energijom, trebalo bi da postane sve značajniji. Međutim, te promjene zahtijevaju kombinaciju signala tržišnih cijena i vladinih energetskih mjera koje promovišu energetsku efikasnost i obnovljive izvore. Energetska efikasnost, odnosno efikasno korištenje energije je zbir svih preduzetih i planiranih mjera u svim oblastima kojima je krajnji cilj korištenje minimalne količine energije, uz uslov da nivo udobnosti ostane istog ili višeg nivoa.
Prema procjenama stručnjaka, ulaganje u uštedu energije je hiljadu i više puta jeftinije nego ulaganje u kapacitete potrebne za proizvodnju te iste količine energije. Za Svjetsku banku, Evropsku investicijsku banku i Evropsku banku za obnovu i razvoj izbor je vrlo jednostavan: potrebno je podržati projekte koji su već u skladu sa direktivama Evropske unije po pitanju energetske efikasnosti, uštede energije i zaštite okoline. Deregulacija tržišta 2015. godine će neminovno dovesti do porasta cijena energenata i bez mjera uštede u domaćinstvima i u privredi, građani i poduzetnici u Bosni i Hercegovini neće moći plaćati energiju koja im je potrebna da bi normalno živjeli i privređivali. (2) 
Najviše prostora za povećanje energetske efikasnosti ima u građevinarstvu, gdje se zbog lošeg kvaliteta gradnje i izolacije u najvećoj mjeri bespotrebno rasipa energija. Na primjer, prosječan objekat i domaćinstvo u Bosni i Hercegovini potroše dvostruko više energije nego što je to u Evropskoj uniji. Prema važećem zakonodavstvu u zemljama Evropske unije, propisana je maksimalna godišnja potrošnja energije u zgradama od 95 kWh po kvadratnom metru. Prema procjenama, u zgradama u Bosni i Hercegovini se troši 180 kWh po kvadratnom metru, dakle dvostruko više. Individualni stambeni objekti, porodične kuće, troše preko 300 kWh po kvadratnom metru godišnje. Prosječan objekat u razvijenim zemljama godišnje potroši oko 100 kWh energije po kvadratnom metru, a u Bosni i Hercegovini 180 kWh. „Ekonomija energetske efikasnosti“, USAID  (4)
Za potrošnju energije su odgovorni svi. Energetska efikasnost je prepoznata u Evropskoj uniji kao najisplativiji način smanjenja negativnih uticaja energetskog sektora na životnu sredinu, kojim se direktno utiče na ispunjenje obaveza iz protokola iz Kjota. U skladu sa potpisanim Ugovorom o formiranju Energetske zajednice, zakonodavstvo u Bosni i Hercegovini će se morati u vrlo kratkom roku uskladiti sa pravnim nasljeđem EvropsKe unije. 
ANALIZA RAZVOJA SEKTORA U DOKUMENTIMA

Ukupni instalisani kapaciteti u Bosni i Hercegovini se sastoje od 2 GW u hidroelektranama i 1,5 GW u termoelektranama. Ukupna proizvodnja u 2010. godini je dostigla rekordnih 16 TWh (7,87 TWh iz termoelektrana i 7,95 TWh iz velikih hidroelektrana i 0,25 TWh iz malih elektrana). Proizvodnja električne energije je povećana za blizu 10% u odnosu na prethodnu godinu u potpunosti zbog veće hidroenergije. Osim relativno malog izvoza Albanije, Bosna i Hercegovina je ponovo bila jedina ugovorna strana sa značajnim izvozom električne energije. To je rezultat visokog nivoa prekograničnih tokova, uz neto 7,0 TWh susjednim sistemima i oko 3,0 TWh iz susjednih sistema. Ukupna potrošnja električne energije u 2010. godini dostigla je 12,3 TWh. Annual report on the implementation of the acquis under the treaty establishing the Energy Community, 01.09.2011. godine (5)
TABELA 1 – Instalisani kapacetite za proizvodnju električne energije u Bosni i Hercegovini (DERK, 2013)

	Tip
	Ukupni instalisani kapacitet MW
	Procenat kapaciteta


	Termoelektrane na ugalj
	1765
	44,53%

	Velike hidroelektrane
	2048
	51,66%

	Male hidroelektrane
	60
	1,51%

	Industrijske elektrane
	91
	2,30%

	Ukupno
	3964
	100%


Analiza strukture potrošnje energije prema vrsti energenta pokazuje da ugalj predstavlja 45,3%, naftni derivati 21%, ogrijevno drvo 20,5%, dok na ostale energente otpada 13,1% ukupne potrošnje energije. Domaćinstva su najveći potrošači sa oko 52%, industrija i transport po 20%, dok usluge i poljoprivreda pojedinačno troše 6%, odnosno 2%. Glavni izvor energije za domaćinstvo je ogrijevno drvo sa 57%, električna energija sa 18,7% i ugalj sa 10% . 
Ukupna proizvodnja električne energije u 2012. godini u Bosni i Hercegovini je 12.934,54 GWh, u Elektroprivredi Bosne i Hercegovine je 4.340,28 GWh. Potrošnja električne energije je 12.624,24 GWh u Bosni i Hercegovini, u Elektroprivredi Bosne i Hercegovine 4.786,52 GWh. Državna regulatorna komisija za električnu energiju - Izvještaj o radu DERK-a u 2012. godini (6)

U Strateškom planu i programu razvoja energetskog sektora Federacije Bosne i Hercegovine iz 2009. godine se navodi da je:

· Bosna i Hercegovina izvoznik električne energije, 
· da je ukupna proizvodnja električne energije u 2008. godini bila približno 14.000 GWh, 
· da je potrošnja bila približno 12.000 GWh,
· da je potrošnja po glavi stanovnika relativno niska, u 2000. godini: 1.915 kWh, a u 2008. godini 3.122 kWh, što premašuje svjetski prosjek;
· potrošnja električne energije se povećala za 15%  u periodu 2004-2008. godine;
· preko 50% električne energije se proizvodi u termoelektranama, koje koriste domaći ugalj i imaju prilično visoke emisije karbondioksida. Ostatak električne energije se proizvodi u velikim hidroelektranama, uz manji doprinos malih hidroelektrana.  (2)
OBNOVLJIVI IZVORI ENERGIJE I ENERGETSKA EFIKASNOST
Iako u Bosni i Hercegovini postoje veliki prirodni potencijal obnovljivih izvora energije, postoji i niz međusobno povezanih barijera koje sprečavaju korištenje raspoloživog potencijala, kao n.p.r. ekonomske, strateške, informacijske, barijere u svjesnosti i percepciji javnosti, institucionalne i tehničke.
Strateške barijere su nepostojanje definisanog cilja o udjelu obnovljivih izvora energije u Bosni i Hercegovini u ukupnoj primarnoj energiji, slabi poticaji općinama za dugoročno planiranje efikasnosti pružanja javnih usluga, a neke od tehničkih barijera su: ograničenost masovne nabavke tehnologija za obnovljive izvore energije zbog trenutno malog tržišta u Bosni i Hercegovini, nepostojanje tehničke infrastrukture koja bi podržavala razvoj obnovljivih izvora energije, itd.

Obnovljivi izvori energije su u nadležnosti entiteta, Federacije Bosne i Hercegovine i Republike Srpske. Nema strategije niti zakona koji se posebno bave obnovljivim izvorima energije na državnom nivou. Dva su odvojena zakona usvojena od strane dva parlamenta, u maju 2013. Republika Srpska i u julu 2013. Federacija Bosna i Hercegovina. Složenost organizacione strukture i sistem donošenja odluka otežava usklađivanje promocije obnovljivih izvora energije na državnom nivou. Annual implementation report Energy community secretariat,  01.09.2013. godine (7)
Energetska efikasnost je takođe u nadležnosti entiteta. Republika Srpska je već usvojila Zakon o energetskoj efikasnosti, a u Federaciji Bosne i Hercegovine je u fazi odobravanja. Međutim, nedostatak je što nije kompletiran paket zahtijevanog zakonodavstva prema Direktivi 2006/32/EC, kao i usvajanje u skladu s National Energy Efficiancy Action Plan (NEEAP) u oba entiteta i Brčko Distriktu. Znači, Bosna i Hercegovina zaostaje iza drugih ugovornih strana u ispunjavanju zahtjeva Energetske zajednice u oblasti energetske efikasnosti, još uvijek nije razvila odgovarajući zakonodavni i institucionalni okvir za energetsku efikasnost. (7)
Izvještaji EPRI-a (Electrical Power Research Institute – Institut za istraživanje električne energije) u studiji koju su uradili 2001. godine (8) na zahtjev California Energy Commissions Public Interest Energy Research program zaključuju da tehnologije obnovljive energije mogu učiniti Kalifornijsku energiju pouzdanom, ugodnom i čistom“. Izvještaj uključuje procjenu generisanja radnih mjesta od razvoja obnovljive energije na bazi postojećih i planiranih projekata u Kaliforniji i pogled na tržište razvoja projekata i proizvođača opreme.  Projekti obnovljivih izvora energije i energetske efikasnosti generišu više radnih mjesta po MW instalisane snage, kao i po iznosu pojedinačne investicije, u odnosu na projekte vezane za fosilna goriva. Prema procjenama otvara se mogućnost direktnog zapošljavanja u različitim tehnologijama obnovljivih izvora energije po MW instalisanog kapaciteta za period 5-10 godina.

TABELA 2 – Broj generisanih radnih mjesta po MW zavisno od obnovljivog izvora električne energije (EPRI, 2001)

	Obnovljivi izvor energije 
	
	vjetar
	geotermalna
	Fotonaponske ćelije
	biomasa

	Troškovi izgradnje
	Radno mjesto - godina
	2,57
	4,00
	7,14
	3,71

	Troškovi rada i održavanja
	Radno mjesto - godina
	0,29
	1,67
	0,12
	2,28


KORIŠTENJE SOLARNE ENERGIJE
Na području Bosne i Hercegovine postoji značajan potencijal primjene solarne energije, koji iznosi 70,5 miliona GWh energije ukupnog solarnog zračenja godišnje. Tehnički potencijal  je 685 PJ, a to je oko tri puta više od ukupnih primarnih energetskih potreba u energetskom bilansu Bosne i Hercegovine. Posebno su značajni potencijali u južnim dijelovima Bosne i Hercegovine. Različiti su podaci o osunčanosti, prema Studiji energetskog sektora BiH broj sunčanih sati u Hercegovini je od 1900 do 2300 godišnje, a prema Centru za razvoj i podršku od 2500 do 2700.

Područje oko Bosanske posavine može očekivati godišnje zračenje od 1,25 do 1,3 MWh/m2 ukupno doznačene energije. Na području južne Hercegovine ostvaruje se ozračenost između 1,5 i 1,55 MWh/m2. Najveće dnevne vrijednosti zračenja su u julu, 6,1 do 7,5 kWh/m2, a najmanje u decembru 0,98 do 1,46 kWh/m2.

U okviru Studije energetskog sektora BiH urađen je proračun mogućeg stepena pokrivanja toplotnih potreba za pripremu tople potrošne vode za prosječno domaćinstvo. Ulazni podaci za proračun su:

· Površina kolektora 4 m2,

· Stepen korisnosti 80%,

· Broj osoba u domaćinstvu 4,

· Dnevna potrošnja vode po osobi 50 litara,

· Zapremina spremnika tople vode 200 litara.

Prema rezultatima dobijenih u Studiji, oko 74% toplotnih potreba za pripremu tople vode u Banja Luci, odnosno 78% u Sarajevu, može biti pokriveno iz opisanog solarnog kolektora. Stepen pokrivanja potreba za grijanjem zavisi od toplotne izolacije objekta, ali prosjek je oko 30%.

Tržište solarnih kolektora u Bosni i Hercegovini doživljava ekspanziju poslednjih godina. Procjena je da je učešće domaćih proizvođača oko 20 %, a radi se o mladim firmama koje su osnovane s ciljem proizvodnje solarnih panela ili kombinacije sa kotlovima na pelet.

Na kraju 2012. godine cijena solarnog sistema (kolektor, spremnik, priključci) sa montažom iznosi od 900 do 1.500 KM po m2 kolektora, što je ekvivalent toplotnoj snazi od oko 700 W, što znači da je jedinična investicija oko 1.700 KM/kW. Period povrata investicije se kreće od dvije do četiri godine.
Nekoliko je kategorija kupaca solarnih kolektora u Bosni i Hercegovini:

· Industrija (hemijska, prehrambena, prerađivačka);

· Građevina (individualne kuće, nove zgrade kolektivnog stanovanja i javne ustanove – nove i rekonstruisane),

· Hoteli.
U Bosni i Hercegovini nedostaju efikasne procedure za obnovljive izvore energije, kao i fondovi za poticaj većeg korištenja obnovljivih izvora.  (2)
Tokom 2012. godine počeo je rad prvih solarnih elektrana u Bosni i Hercegovini, uz ostvarenu proizvodnju od 261 MWh. Mada je poslednjih godina prisutna ekspanzija u izgradnji obnovljivih izvora, njihova proizvodnja je još uvijek skromna i u 2012. godini je iznosila 1,3% od ukupne proizvodnje. (6)
KORIŠTENJE VJETROENERGIJE

U svijetu se brzo povećava udio vjetroelektrana u elektroenergetskom sistemu, krajem juna 2013. godine je iznosio 296.255 MW, od čega je 13.980 MW instalisano u prvih šest mjeseci 2013. godine.  Globalni kapaciteti vjetroelektarana su porasli 5% u periodu od šest mjeseci (7% u istom peridu 2012. godine i 9% 2011.) i 16,6% na godišnjem nivou (sredina 2013. upoređena sa sredinom 2012.). U poređenju, godišnji porast 2012. godine je bio veći za 19%. Pet je vodećih zemalja na tržištu vjetroelektrana – Kina, USA, Njemačka, Španija i Indija – zajedno predstavljaju 73% ukupnih kapaciteta vjetroelektana.  U prvoj polovini 2013. godine Kina je instalirala 5,5 GW novih kapaciteta, Engleska 1,3 GW, Indija 1,2 GW i Njemačka 1,1 GW. U 2012. godini samo su tri zemlje imale tržište veće od 1 GW. Značajno je napomenuti da se po prvi put, najdinamičnija tržišta pojavljuju na svim kontinentima. World Wind Energy Association, WWEA Quarterly Bulletin, Wind Energy Around the World, ISSUE ¾ Decembar 2013 (9)
Elektroprivreda Bosne i Hercegovine je planirala izgradnju vjetroelektrana sa 16 vjetroagregata na lokaciji Podveležje – Mostar, ukupne maksimalne instalirane snage 48 MW, procjenjena godišnja proizvodnja je  cca 120 GWh.
POLITIKA ENERGETSKE EFIKASNOSTI U JP EP BIH
Elektroprivreda Bosne i Hercegovine je definisala Politiku energetske efikasnosti. Opredjeljenost  Elektroprivrede Bosne i Hercegovine kao vladajućeg društva Koncerna EP BiH je uvođenje procesa visoke energetske efikasnosti i najmodernijih tehnologija dokazanih u praksi, nabavka i korišćenje uređaja visoke energetske efikasnosti, racionalno korištenje energije u pogonu i eksploataciji uređaja, kao i promovisanje uštede energije u svim djelatnostima i procesima u kompaniji, te u krajnjoj potrošnji energije kod kupaca.

Ciljevi uvođenja sistema upravljanja energetskom efikasnosću su:

· Povećanje energetske efikasnosti i ušteda energije,

· Smanjenje emisije stakleničkih gasova i kiselih gasova,

· Smanjenje potrošnje fosilnih goriva – ušteda goriva za buduće generacije,

· Smanjenje troškova i povećanje prihoda kompanije,

· Doprinos nacionalnoj politici energetske efikasnosti i ušteda energije na strani potrošnje,

· Podizanje imidža Koncerna EPBiH i zadovoljstva kupaca.

Svi zaposlenici  Elektroprivrede Bosne i Hercegovine su dužni da provode Politiku energetske efikasnosti.
Krajem  2012. godine je Stručni tim za energetsku efikasnost za poslove u Djelatnosti snabdijevanja i trgovine  Elektroprivrede Bosne i Hercegovine objavio dokument Energetska efikasnost – Doprinos zaposlenika povećanju energetske efikasnosti. Definisani su i Ciljevi energetske efikasnosti Elektroprivrede Bosne i Hercegovine za 2013. sa planom i programom mjera za dostizanje ciljeva.
ZAKLJUČAK

Proces integracije u Evropsku uniju obavezuje Bosnu i Hercegovinu da ispuni  evropske standarde o proizvodnji i korištenju energije u ograničenom vremenskom periodu. Novi Zakon o električnoj energije u Federaciji Bosne i Hercegovine je objavljen  29.08.2013. godine i stupio na snagu 05.09.2013. Zakon donosi značajan obim izmjena i novih rješenja u odnosu na prethodni Zakon. Najvažniji uticajni faktor je bila obaveza Bosne i Hercegovine za usklađivanje zakonodavnog okvira sa pravnom stečevinom Evropske unije, a na osnovu Ugovora o energetskoj zajednici i Sporazuma o stabilizaciji i pridruživanju.

Uvođenjem strukture upravljanja energetskom efikasnošću Elektroprivrede Bosne i Hercegovine uspostavljeni su čvrsti temelji za uspostavu Sistema upravljanja energetskom efikasnošću, te daljnje podizanje energetske efikasnosti i uštede energije u narednom periodu. Aktivnosti su usklađene sa aktuelnim strategijama Evropske unije: EU 2020, EU Roadmap 2050, te EU Power perspectives 2030, gdje energetska efikasnost zauzima centralno mjesto i prvi je prioritet mjera za poboljšanje stanja u energetskom sektoru Evrope.
Vizija Elektroprivrede Bosne i Hercegovine je: „EP BiH će ulagati u modernizaciju i razvoj i realizirati kapitalne investicije pri čemu će posebnu pažnju posvetiti investiranju u propizvodnju električne energije iz obnovljivih izvora energije, povećanju fleksibilnosti energetskog portfolija i energetske efikasnosti.

Prilikom obavljanja svojih djelatnosti, EP BiH će poslovati u skladu sa standardima Evropske unije o zaštiti okoline i razvijati svijest o očuvanju okoliša.“  Plan poslovanja JP EP BiH za period 2014. – 2016., februar 2014. godine (10)

U analizi okruženja, kao mogućnost su navedene i: izgradnja proizvodnih kapaciteta na bazi obnovljivih izvora (potencijal vjetra, vode, sunca i biomase), kao i povećanje energetske efikasnosti.

